
[bookmark: YANDEX_5]Хәерле көн, дуслар, укучылар һәм укытучылар! Сезнең игътибарыгызга без 10 класс укучылары белән әзерләгән “Тамчы -шоу” уенын күрсәтербез. Чара Ризаэддин бине Фәхреддиннең тормыш юлы һәм иҗатына багышланып, балаларга бик кирәкле үгет-нәсихәләрне үз эченә кертеп төзелде. Ике команда арасыннан үткерләрен, зирәкләрен, булганнарын сайлап алырбыз. Тамчы-шоу уены барыбызга да бик яхшы таныш уен дип беләбез, шуңа күрә иптәшләрегезне куллар чабып каршы алырсыз, аларга көч бирерсез дип ышанып калабыз. Шулай итеп, башлыйбыз! (Музыка)
 Әйткәнемчә, бүгенге уенда 10 класс укучылары катнаша. Хәзер сүзне үзләре белән якыннанрак таныштырыр өчен мин аларга бирәм. (Укучылар үзләре белән таныштыралар). Менә шундый нурлы йөзле безнең командалар.
 Безнең 3 нче командабыз да бар. Уеныбызның барышына һәм укучыларның чыгышларына бәя бирүче жюри составын билгеләп үтәсебез килә.
I тур “Әйт тизрәк!”
Шулай итеп, беренче турга кереп китәбез. Беренче турда 10 сорау укыла, командалар шул сорауларга бер-бер артлы җавап бирергә тиеш булалар. Бер команда икенчесенең җавабын тулыландыра ала.
1. Кем ул Ризаэддин Фәхреддин? (Ул - тарихчы да, әдип тә, педагог һәм күренекле дин эшлеклесе дә.)
2. Ризаэддин Фәхреддин кайчан һәм кайда туган? (1859 елның 13 гыйнварында Самара губернасының Бөгелмә өязе (хәзер Татарстанның Әлмәт районы) Кичүчат авылында туган.)
3.  Беренче сабакларны кайда алган? (Беренче сабакларны 5-6 яшьлек вакытында әнисе Мәһүбә абыстайдан алган, Чистай мәдрәсәсендә, Түбән Чыршылы авылы мәдрәсәсендә укыган.)
4. Кайчан һәм кайда имам-хатыйблыкка указ ала? (1887 елның 19 июнендә Уфада имтихан тапшырып, имам-хатыйплык шәһадәтнамәсе - указ ала.)
5. Кемнәрне үзенең рухи остазлары дип санаган? (Ул Ш.Мәрҗани, Җәмалетдин Әфгани һәм Исмәгыйль Гаспралыны үзенең рухи остазлары дип санаган.)
6. Уфада нинди хезмәтләр яза? («Тәрбияле бала», «Тәрбияле ана», «Шәкертлек әдәбе» кебек дәреслекләре, шулай ук «Сәлимә, яки Гыйффәт» (1899), «Әсма, яки Гамәл вә җәза» (1903) кебек әдәби җәүһәрләре, «Асар» кебек тарихи хезмәтләре нәшер ителә.)
7. Риза Фәхреддиннең романнары бармы? Исемнәрен әйт. (Ике романы бар. “Сәлимә, яки Гыйффәт” һәм “Әсма, яки гамәл вә җәза”.)
8. Оренбургка ничәнче елда һәм кем чакыруы буенча китә? (Оренбург шәһәрендә чыга башлаган «Вакыт» газетасының нәширләре - бертуган Шакир һәм Закир Рәмиевләр, мөхәррире Фатыйх Кәримиләрнең чакыруы буенча Риза казый 1906 елда Уфадан китә һәм Оренбургка килә.)
9. Нинди журналның мөхәррире була? (Журнал 1918 елда ябылганчыга хәтле Р.Фәхреддин «Шура»ның мөхәррире була.)
10. Ризаэддин Фәхреддин кайчан вафат була? (Ризаэддин Фәхреддин 1936 елның 12 апрелендә Уфада вафат була.) 
II тур “Игътибарлылыкка конкурс”
Менә без икенче турга да аяк бастык. Икенче турда экран сезгә үзенең өч рәсемен күрсәтер. (Шиһабетдин Мәрҗани, Каюм Насыйри, Фатыйх Кәрими). Сез шул рәсемнәрне игътибар белән карап мөмкин кадәр истә калдырырга тырышыгыз.
Бирем: Р.Фәхреддин тыгыз элемтәдә булган шәхесләрнең исемнәрен кәгазь битенә языгыз. (Шиһабетдин Мәрҗани, Фатыйх Кәрими.)
III тур “Әсәрне беләсеңме?”
 2 командага да өй эшенә Риза Фәхреддиннең “Әсма, яки Гамәл вә җәза” әсәре бирелгән иде. Хәзер шул әсәр буенча сораулар яңгырар. Җавапларыгызны төгәл һәм тулы итеп бирергә тырышыгыз.
1. “Әсма, яки Гамәл вә җәза” романы ничәнче елда һәм кайда басылып чыга? (“Әсма, яки Гамәл вә җәза” романы 1903 елда Оренбургта чыга.)
2. Әсәрдә кайсы тарихи чор һәм татар тормышының нинди яклары сурәтләнә? (Әсәрдә капитализм чорында татар тормышының иң авыр, иң караңгы һәм һәлакәтле якларын күрсәткән шундый картиналар бер-бер артлы тезелеп китә.)
3. Әсәрдәге төп каршылыкны нәрсәгә нигезләнгән? (Конфликт искелек белән яңалык, явызлык белән яхшылык бәрелешенә нигезләнгән.)
4. Әсәр нинди жанрда язылган? (Әсәр маҗаралы роман жанрында язылган)
5.  Ни сәбәпле Әсма Йосыф бабай тәрбиясендә яши? (Авылның карт мулласы Хикмәт хаҗи, Габбаска яла яга, ялган документлар оештырып, судка тарта. Шул бәхетсезлектән котылу өчен, Габбас Гарәбстанга качарга мәҗбүр була. Бер елдан Әсманың анасы да үлә.)
6. Искелек тарафдарлары кемнәр? (Хикмәт хаҗи, Бикбулат мулла, мөрид Муса.)
7. Әсәрдә тагын нинди мәкерле образлар бар. (Хәмидә, Зәйнүш.)
8. Әсма гомерен нинди һөнәргә багышлый? (Укытучы-мөгаллимә.)
9. Бу әсәр белән автор нәрсә әйтергә тели?(Әсәрнең идеясе). (Бу романда Риза Фәхреддин ни чәчсәң – шуны урырсың дигән карашта тора, намуслы хезмәт бәхет китерә, начар эштә йөрү, әхлаксызлык түбәнчелеккә төшерә, ягъни һәр эшнең я татлы җимеше, я ачы җәзасы булмый калмый дигән идеяне яклый.)
IV тур “Мәдрәсәне таны”
Бу турда аудиоязмада мәдрәсәләргә кагылышлы өзек яңгырар, һәр команда язма рәвештә түбәндәге сорауга җавап бирә.
1891-1919 елларда эшләп килгән данлы уку йорты. Төгәл фәннәрдән мәдрәсә шәкертләре гадәти хисап (арифметика), алгебра, геометрия һәм тригонометрия кануннарын өйрәнгәннәр. Аларга шулай ук физика, химия, астрономия, табигать белеме вә география фәннәреннән дә ныклы белем бирелгән. Укыту сәгатьләрен чагыштырып караудан күренгәнчә, бу мәдрәсәдә мондый дөньяви һәм төгәл фәннәрне укытуга сарыф ителгән вакыт башка байтак кына мәдрәсәләр белән чагыштырганда бермә-бер артык була диярлек. 
Һәр елны мәдрәсәне уңышлы тәмамлаган берничә шәкерт стипендия исәбенә чит илләргә китеп укуларын дәвам иттергәннәр. Алар арасында Истанбул, Каһирә, Димәшкъ, Бәйрут кебек мөселман дөньясында мәгълүм уку үзәкләреннән тыш Русия, Франция, Бельгия университетлары һәм институтларында укып, европача белем үстерүчеләр дә булган. 
Мәдрәсә ярлырак шәкертләрне бушлай укыткан. Алар ашау һәм интернатта түләүсез яшәүдән тыш өс киемнәре белән дә тәэмин ителгәннәр. Бу льготалар ярлылар өчен генә түгел, ерактан килеп укучылар өчен дә, фәннәрне яхшы үзләштергән алдынгы шәкертләр өчен дә каралган була. 
Тарихчы Зәки Вәлиди, Сәгыйть Рәмиев, Ильясбәк Кудашев-Ашказарский, Мирхәйдәр Фәйзи, Афзал Таһиров, Шамил Усманов, Шәехзадә Бабич, Кәрим Хәкимов һәм башка бик күп язучылар, җәмәгать эшлеклеләре, илчеләр – шушы мәдрәсә шәкертләре.
Мәдрәсә 1918-1919 уку елы тәмамланганчы яши. Мәдрәсә җитәкчеләре арасында дин галиме, казый Габделгалим Дәүләтшин, Габдерәхим Дәминов, галим, язучы һәм әдәбият белгече, казый Ризаэтдин Фәхретдинов, Таһир Ильясов һәм мәдрәсәнең соңгы баш мөдәррисе галим Хәнәфи Бакиров булалар. 
Нинди мәдрәсә турында сүз бара? (Хөсәения)
V тур “ЯҢА СҮЗЛӘР ЯЗУ” (1 минут эчендә)
 Хәрефләрдә нинди сүз яшерелгән? Чиратлашып исем сүз төркеме булган сүзләрне әйтәләр, аерым битләргә язып бирәләр. 
А Ы Т Ы М В К Ы Г Ч Р (МАВЫКТЫРГЫЧ)
VI тур “КАПИТАННАР ЯРЫШЫ”
 Бу тур 2 өлештән тора. Беренче өлештә 6 сорауга бер сүз белән җавап бирергә. Сораулар галимнең “Нәсихәт” Әхлак гыйлеменнән сериясендәге хезмәтләренә нигезләнеп төзелгән. Сүз күркәм холыклар һәм яман холыклар турында барыр. Икенче өлештә мин мәкальләрнең яртысын укырмын, командирлар дәвам итәргә тиеш булалар.
1нче капитан өчен сораулар.
1. Үз малыннан башкаларга өлеш чыгару. (Юмартлык)
2. Саклану өчен кемгә булса да тапшырылган нәрсә. (Әманәт)
3. Эшләребездә, гамәлләребездә һәм сүзләребездә дөрес юлны тоту. (Гаделлек)
4. Башкаларны алдау өчен әйтелгән һәм дөрес булмаган сүз. (Ялган)
5. Үзен башкалардан өстен күрү, үзен олылап, башкаларны түбән күрү. (Тәкәбберлек)
6. Акча, мал һәм Аллаһ тарафыннан безгә бирелгән нигъмәтләрне сәбәпсез туздыру яки әрәм итү. (Исраф) 
Мәкальләр
· Ана күңеле балада, (бала күңеле далада).
· Әткәй шикәр – (әнкәй бал).
· Бала чактан кергән гадәт (гомергә китәр).
· Кыз бала анасына (чын дус була).
 2нче капитан өчен сораулар.
1. Авыр хәлләр килгәндә чыдам булып, үзеңә хуҗа булу, ямьсез сүзләр һәм начар хәрәкәтләрдән үзеңне тыя белү. (Сабырлык)
2. Кешенең үз хәленнән канәгать булып, Аллаһыга рәхмәтләрен белгертүе. (Шөкер итү)
3. Башкаларның малын яки акчасын рөхсәтсез һәм яшерен рәвештә алу. (Урлау)
4. Кешене урынсызга гаепләү, ялган сүзләр белән кешенең дәрәҗәсен төшерү, һич булмаган хәлләр сөйләп, халык алдында кешенең исемен пычрату. (Яла ягу)
5. Хатадан, гөнаһтан кайту, эшләгән гөнаһлар өчен Аллаһыдан гафу сорау. (Тәүбә)
6. Кемнең дә булса байлыгыннан, эшләреннән сәбәпсез көнләү, аның юкка чыгуын, югалуын теләү. (Көнчелек)
Мәкальләр
· Никадәр авыр булса да, (адәм баласының дөньяда торасы килә).
· Ни чәчсәң – (шуны урырсың).
· Үзең сөйли башлаганчы, (кеше сүзен тыңлап бетер).
· Туры әйткән котылыр, (ялган әйткән тотылыр).
 Жюри нәтиҗә чыгара. Җиңүчеләрне билгели.

